
Frágreiðing
 um heilsufremjandi átøk í 2005
Bakgrund 

Hetta er ein frágreiðing til tann partin av “Uppskoti til eykajáttanarløgtingslóg fyri apríl 2005”, sum snýr seg um §8 Heilsuátøk. Hetta er í sambandi við, at landsstýrismaðurin í fíggjarmálum tann 4. mars 2005 legði fram uppskot í tinginum Ll. nr. 85, um broyting í løgtingslóg um avgjald á framleiðslu og innflutningi. Sambært almennu viðmerkingunum til hetta uppskot stendur, at: “Almanna- og heilsumálaráðið arbeiðir við einum heilsupolitiskum átaki. Ætlanin er, at partur av eyka inntøkuni av avgjøldunum, einar 5 mió kr., skulu fara til hetta átak.” Talan er um kostískoyti til skúlabørn.

Málsfrágreiðing

Landsstýrismaðurin í almanna- og heilsumálum vil her greiða frá, hvussu og til hvønn hann ætlar at stuðul skal veitast, av einari tílíkari játtan til heilsupolitisk átøk. 

Tá talan er um kostískoyti til skúlabørn, verður ikki mett, at tað er Almanna- og heilsumálaráðið, ið eigur at umsita útbering av frukt og grønmeti, umsiting av vatnkølarum ella annað til skúlar. 

Raksturin av skúlum liggur undir kommununum, og tí er ætlanin, at skúlarnir venda sær til kommunurnar, við ítøkiligum ætlanum um at seta tiltøk í verk. Kommunurnar kunnu síðani søkja um stuðul frá Almanna- og heilsumálaráðnum av hesari játtan. 

Reglugerð og mannagongdir verða gjørdar, har settar verða treytir fyri millum annað tiltøkum, sum kunnu fáa stuðul, viðgerð av umsóknum, skjalprógv fyri útreiðslum, roknskapi, innkrevjing av ikki brúktum stuðli og annað. Eingin stuðul eigur at verða goldin út, áðrenn reglugerðin er góðtikin. Víst verður til líknandi reglugerð, sum er gjørd fyri játtanina ”Studningur annars”, og er tann reglugerðin at finna á heimasíðuni hjá Almanna- og heilsumálaráðnum, saman við umsóknarblaði.

Í fyrireikingunum og tilrættaleggingini av tiltakinum er neyðugt, at Almanna- og heilsumálaráðið hevur neyvt samstarv við tey, sum mett verða at vera partur av málinum, so sum Lærarafelagið, Kommunusamskipan Føroya, Kommunufelag Føroya, Mentamálaráðið, Innlendismálaráðið og  Fyribyrgingarráðið.

Frágreiðing frá seinasta fyrireikandi fundi

Almanna- og heilsumálaráðið hevði tann 25. februar 2005 fund við umboð frá Fyribyrgingarráðnum, Føroya kommunufelagi, Kommunusamskipan Føroya og Mentamálaráðnum.

Á fundinum kunnaði Almanna- og heilsumálaráðið um, at tað í sambandi við ætlanina, um at leggja avgjald á nakrar ikki-heilsugóðar vørur, hevur verið umrøtt at nýta 5 mió kr. av innkomna avgjaldinum til heilsufremjandi átøk.

Fundurin við partarnar varð hildin fyri at fáa íblástur til, hvussu viðmerkingin, til eina møguliga játtan undir grein 8, skuldi verða orðað. 

Formaðurin fyri Fyribyrgingarráðið greiddi frá einari frágreiðing, ið varð gjørd fyri nøkrum mánaðum síðani, har niðurstøðan er, at tað, ið hevur týdning er: 

1. At stilla impulssvongd við heilsugóðum mati og

2. At fáa frukt og grønmeti introduserað sum snack frá byrjan av skúlalívinum. 
Tað kom fram á fundinum, at næstan allir næmingar í fólkaskúlanum í Tórshavnar kommunu hava atgongd til vatnkølara. Nakrar kommunur hava eisini keypt vatnkølarar til skúlar á bygd.  Men ynskiligt er, at allir næmingar í fólkaskúlanum í Føroyum fáa henda møguleika. Somuleiðis er talið av vatnkølarum í skúlum, sum longu hava kølarar, ikki nøktandi. Víst verður til, at sambært kanning, sum Fyribyrgingarráðið hevur gjørt, hava vatnkølararnir havt stóra ávirkan á drykkimynstrið hjá børnum.  

Tað eru umleið 7.000 næmingar í teimum umleið 60 skúlunum í Føroyum. Vatnkølararnir, ið eru í fleiri skúlum, kosta umleið 8.000 kr. fyri hvønn. Mett verður tó, at eitt annað slag av vatnkølarum av føroyskari framleiðslu er betri egnað, tí bakteriur trívast ikki so væl í teimum. Prísurin á tí slagnum er umleið tað dupulta, um 16.000 kr. fyri hvønn. 

Á fundinum varð víst á, at eftir at døgurðatímin er tikin av ella tað, at børnini ikki longur fara heim í døgurðatímanum, hevur havt við sær, at nøkur børn ikki eta nakað gott í døgurðatímanum, ístaðin drekka tey sodavatn og eta góðgæti ella chips. Tað kom fram á fundinum, at onkur skúli í Føroyum hevur longu eina matarskipan, har børnini kunnu fáa frukt og breyð. Foreldrini gjalda fyri hetta.

Niðurstøða 

Landsstýrismaðurin hevur tann 12. apríl 2005 sent umbøn um eykajáttan til Fíggjarmálaráðið, har biðið verður um 5,0 mió kr. í eykajáttan í 2005 til heilsuátøk, vísandi til tær almennu viðmerkingarnar í lógaruppskotinum Ll. nr. 85 frá landsstýrismanninum í fíggjarmálum frá 4. mars, um broyting í løgtingslóg um avgjald á framleiðslu og innflutningi. 

Landsstýrismaðurin hevur skotið upp, at játtanarslagið verður stuðulsjáttan, og at peningurin verður játtaður sum stuðul til kommunur. Hetta hevur ta avmarking við sær, at tað einans eru kommunur, sum kunna fáa hendan stuðul eftir umsókn. Tí verður øll játtanin sett undir st.kt. 72 Stuðul til kommunur.

Málið hevur skund, tí ætlanir eru um, at heilsufremjandi tiltøkini til kostískoyti til skúlabørn skulu byrja í august mánaði, tá ið skúlarnir byrja aftur aftaná summarferiuna 2005. 

Tað verður tí neyðugt at fara undir fyrireikingarnar beinanvegin, saman við avvarandi pørtum,  fyri at tiltøkini kunnu verða sett í verk, tá skúlarnir byrja aftur eftir summarfrítíðina.

